Cerdd ar ddull ymddiddan rhwng y meddwyn a’i wraig, y meddwyn yn gofyn pa achos y dôi hi i’w nôl adref a hithau yn ateb bob yn ail linell trwy’r pennill ar Gwymp y Dail. Y mae G yn arwyddocáu’r gŵr a’r W yn arwyddocáu’r wraig.

1.

G. Pa beth yw’ch busnes fod ffordd yma?

W. O’ch blaen yn dringar mi fynega’.

G. Yn rhodd, mynegwch ar fyr eirie.

W. I ofyn unwaith a ddowch chwi adre’.
2.

G. O lawer siwrne hir dois adre’.

W. Mewn siwrne fer fe rwystrwch weithie.

G. Nid rhwystro bydda-i, dyna ’mhleser.

W. Ie, gwario eich arian, colli’ch amser!

3.

G. Y fi sy’n cael y boen i’w hennill.

W. Nid rhaid fawr boen i gadw’r gweddill.

G. Yr wy’n eich cadw chwi yn yr unfan.

W. Ni fedda-i yn tŷ na bwyd nac arian.

4.

G. Mae ganddoch olwg lled ysgymun.

W. Yr wyf yr un fath â gwraig oferddyn.

G. Ai oferddyn yr ydych yn fy ngalw?

W. Yn rhodd, na wadwch byth mo’ch henw.

5.

G. Pa beth sydd fwya’ yn blino eich calon?

W. Chwech o blant sy’n wylo’n heilltion.

G. Mae arnoch eisie yn fawr fy nghroesi.

W. Eisie bwyd sydd ar y rheini.

6.

G. Cychwynnwch adre’ i bobi bara.

W. Mae acw eisie blawd yn gynta’.

G. Ewch i’w geisio i dŷ cymydog.

W. Ni cha-i ond ychydig heb y geiniog.

7.

G. Mi dalaf fi pan ddelwyf adre’.

W. Ychydig bach rydd goel i’ch geirie.

G. Mi ges fy nghoelio cyn yrŵan.

W. Ie, coelio y gwariech eich holl arian.

8.

G. Ni waries-i mo’r cwbwl eto.

W. Ychydig bach yr ych yn ei sbario.

G. Fe gawsoch ddigon hyd yrŵan.

W. Mae digon mawr a digon bychan.

9.

G. I ba beth y doech chwi oddi cartre’?

W. Ar feddwl daioni i chwi a minne.

G. Pwy wna ddaioni wrth wrando eich craster?

W. Dweud y gwir sy’n digio llawer.

10.

G. Yr ych yn drwblus i’r cwmpeini.

W. Trwblus oeddwn gynt a chwedi.

G. Yr oedd yma bawb yn llawn o fwynder.

W. Mae cwmni drwg yn fwyn tros amser.

11.

G. Cwmni pwy sydd waetha’ i Gristion?

W. Merched ffals a’r mab afradlon.

G. Nid wy’ yn deilio dim â’r merched.

W. Tra bwyf fy hun o flaen eich llyged.

12.

G. Yn rhodd, dos ymaith o’m cwmpeini.

W. Ow! dowch unwaith gyda myfi.

G. Mi ddof ar d’ôl yn fuan fuan.

W. Rwy’n siŵr y dowch pan ddarfo’r arian.

13.

G. Rwy’n cael diddigrwydd tra bwy’ yma.

W. Ac eto, er hyn, i chwi bydd gwaetha’.

G. Da gan bawb gael llonydd weithie.

W. Gwell ganddoch chwi bob man na chartre’.

14.

G. Ti rwystrest lawer iawn o fwyndra.

W. On’d y fi sy’n digio’r holl gynlleidfa?

G. Roedd yma bawb yn llawen galon.

W. A gŵr y tŷ a’r wraig yn fodlon.

15.

G. Mae gŵr y tŷ a’i eirie yn bwyllog.

W. A’i gynffon oen a’i gorun llwynog.

G. Mae’r wraig yn fwyn a theg ei chyfri’.

W. Mae’r frechdan dew a’i hwyneb ati.

16.

G. Yr wyt yn arw, O! ’r drwg dy dafod.

W. On’d y fi ydy’r frân sy ’mysg clomennod?

G. Rwyt yn dwndro mwy na’th gennad.

W. Y fi sy’n gwneud y drwg yn wastad.

17.

G. Petaet yn mynd yn ôl i’th gaban!

W. Dowch gyda m’fi, mi af adre’ yrŵan.

G. Rwy’n siŵr y medraf fi ’r ffordd adre’.

W. Chwi ’collasoch er ys tridie.

18.

G. Rydw-i ’n ddrwg, ond mi alla’ ymendio.

W. A ’mendio wnaech petaech chwi yn altro.

G. Mi allwn eto fyw’n foneddigion.

W. Mae hynny yn ddierth i’n golygon.

19.

G. Bydd yn fodlon am ychydig.

W. Hir i’r claf yw aros meddyg.

G. Rwyt yn calyn gormod arna’.

W. Rwyf wedi aros ar yr hwya’.

20.

G. Ti gei fywolieth gennyf eto.

W. Os cewch chwi amser i’w phrofeidio.

G. Pa bryd y cawn-i ’r amser gore?

W. Cyn gwario’r cwbwl yn tafarne.

21.

G. Mi ddown o’r gore, bydd yn llawen.

W. Tua’r prydnawn y cwyd y falwen.

G. Fe all fod amser inni eto.

W. Fe aeth llawer iawn o’n amser heibio.

22.

G. Mi fydda’ cynnil pan ddo-i adre’.

W. Gwario’r swllt, cynilo’r ddime.

G. Mi fydda’ mwyndeg ac mi ymdendia’.

W. Fe ddarfu i chwi aros hyd yr eitha’.

23.

G. Paid â bod yn anobeithiol.

W. Pe gwelwn-i chwi yn haeddu eich canmol!

G. Pa beth a ddwedit y pryd hynny?

W. Eich caru wnawn hyd eitha’ ’ngallu.

24.

G. Ffarwél i’r dafarn fawr ei syndod.

W. O! rhowch ffarwél i lestri’r ddiod.

G. Ffarwél i lawer chwart a pheintie.

W. Duw wn(l i mi gael godart ddime.

25.

G. Mi ddof o’r dafarn gyda thydi.

W. Rwy’n bur fodlon i’ch cwmpeini.

G. Mi drof heibio ddrwg arferion.

W. Dowch at yr iâr sy’n magu’r cywion.

Y mae’r mesur yn wahanol iawn i fesur y baledi eraill a ganwyd ar ‘Cwymp y Dail’, sef ‘Cydneswch yma, bawb, yn glir’; ‘Pawb sydd ganddo glustie clir’; ‘Yn dy ifienctid, glendid glân’; ‘Yr hen bechadur, difyr daith’.

Cerdd ar ddull ymddiddan rhwng y meddwun ai wraig, y meddwyn yn gofyn pa achos y doe hi iw nol adre a hithe yn atteb bob yn ail leineu trwy’r Pennill ar gwymp y dail y mae G yn arwyddoccau’r gwr a’r W yn arwyddoccau’r wraig.

1.

G. Pa beth iw’ch busnes fod ffordd yma,

W. Och blaen yn drin-gar mî fynega,

G. Yn rhodd mynegwch ar fyrr eirie,

W. I ofyn unwaith a ddowch î adre,

2.

G. O lawer siwrne hir dois adre,

W. Mewn siwrne ferr fe rwystrwch weithie,

G. Nid rhwystro byddai i dyna mhleser,

W. Je gwario’ch arian colli’ch amser,

3.

G. Y fi sŷn cael y boen iw hynnill,

W. Nid rhaid fawr boen i gadw’r gweddill,

G. Yr wi’n eich cadw chwi yn yr un fan,

W. Ni feddai yn Tŷ na bwyd nag Arian.

4.

G. Mae ganddoch olwg lled ysgymyn,

W. Yr wi’r un fath a gwraig oferddyn,

G. Ai oferddyn yr ydych yn fy ngalw,

W. Yn rhodd na wadwch byth mo’ch henw.

5.

G. Pa beth sydd fwya’n blino’ch calon,

W. Chwech o blant sŷ’n wylo’n heilltion,

G. Mae arnoch eisiau’n fawr, sy nghroesi,

W. Eisiau bwyd sydd ar y rheini.

6.

G. Cochwynnwch adre i bobi Bara,

W. Mae accw eisiau blawd yn gynta,

G. Ewch i’w geisio i dy cymydog,

W. Ni chai ond ychydig heb y geiniog.

7.

G. Mi dala fi Pan ddelwyf adre,

W. Y chydig bach rydd goel i’ch geirie,

G. Mi ges fy nghoelio cynn yr ŵan,

W. Je coelio y gwariech eich holl arian.

8.

G. Ni waries i mor Cwbwl etto,

W. Y chydig bach yr ych yn i spario,

G. Fe gowsoch ddigon hŷd y rwan,

W. Mae digon mawr a digon bychan.

9.

G. I ba beth doe chwi oddi cartre.

W. Ar feddwl dioni i chwi a minne,

G. Pwy wna ddioni wrth wrando’ch craster,

W. Dweud y gwir sŷ’n digio llawer.

10.

G. Yr ych yn drwblus ir cwmpeini,

W. Trwblus oeddwn gynt a chwedi,

G. Yr oedd yma bawb yn llawn o fwynder,

W. Mae cwmni drwg yn fwyn tros amser.

11.

G. Cwmni pwy sydd waetha i gristion,

W. Merched Ffals ar Mab a fradlon,

G. Nid wi y deilio dim ar merched,

W. Tra bwi fy hŷn o flaen îch llyged.

12.

G. Yn rhodd dos ymeth om cwmpeini,

W. Ow dowch unwaith gyda myfi.

G. Mi ddof ar d’ôl yn fuan fuan,

W. Yr wi n siwr y dowch pan ddarfo’r Arian.

13.

G. Yr wi’n cael diddigrwydd tra bwi yma,

W. Ag etto er hynn i chwi bydd gwaetha,

G. Da gan bawb gael llonydd weithie,

W. Gwell ganddoch chwi bob mann na chartre.

14.

G. Ti rwystrest lawer iawn o fwyndra,

W. Ond y fi sŷ’n digio’r holl gynlleidfa,

G. Yr. oedd yma bawb yn llawen galon,

W. A gwr y Ty ar wraig yn fodlon,

15.

G. Mae gwr y Ty ai eirie n bwyllog,

W. Ai gynffon oen ai goryn llwynog,

G. Mae’r wraig yn fwyn a theg i chyfri,

W. Mae’r frachdan dew ai hwyneb atti.

16.

G. Yr wyt yn arw or drwg dy dafod,

W. Ond y fi ydi’r Fran sŷ’n mysg clomennod,

G. Yr wyt yn dwndro mwy na’th gennad,

W. Y fi sŷ’n gwneud y drwg yn wastad.

17.

G. Py deit yn mynd yn ol i’th gaban,

W. Dowch gyda’m fi mi af adre y rwan,

G. Yr wi n siwr y medraf i’r ffordd adre,

W. Chwi collasoch er us tridie.

18.

G. Yr ydw i’n ddrwg ond mi alla ymendio,

W. A mendio wnaech py dae chwi’n altro

G. Mi allwn etto fyw’n Fonddigion,

W. Mae hynny’n ddierth i’n golygon,

19.

G. Bydd yn fodlon am ychydig,

W. Hir i’r claf iw aros Meddig,

G. Yr wyt yn calyn gormod arna,

W. Yr wi gwedi aros ar yr hwya.

20.

G. Ti gei fywîolieth gennyt etto,

W. Os cewch i amser i’w Ffrofeidio,

G. Pa bryd y cawn i’r amser gore,

W. Cynn gwario’r cwbwl yn tafarne.

21.

G. Mi ddown or gore bydd yn llawen,

W. Tŷ’ ar prydnawn y cwyd y falwen,

G. Fe all fod amser i ni etto,

W. Fe aeth llawer iawn on amser heibio.

22.

G. Mi fydda cynnil pan ddoi adre,

W. Gwario’r swllt cynnhilo’r ddime,

G. Mi fydda mwyndeg ag mi ymdendia,

W. Fe ddarfu i chwi aros hŷd yr eitha.

23.

G. Paid a bod yn anobeithiol,

W. Py gwelwn i chwi’n heuddu’ch canmol,

G. Pa beth a ddweudit y pryd hynny,

W. Ich caru wnawn hyd eitha ngallu.

24.

G. Ffarwel ir dafarn fawr i syndod,

W. O rhowch ffarwel i lestri’r ddiod,

G. Ffarwel i lawer chwart a pheintie,

W. Duw nel i Mi Gael godart ddime.

25.

G. Mi ddof or dafarn gyda thydi,

W. Yr wi’n bur fodlon i’ch cwmpeini,

G. Mi drof heibio ddrwg Arferion,

W. Dowch at yr Iar sŷ’n magu’r Cowion.

Hugh Jones Llangwm a’i cant

Y testun

Argraffwyd yn Wrecsam gan Richard Marsh (fl. 1772–92). Ysgrifennwyd y dyddiad 1776 mewn llaw ar yr wynebddalen.

